Avgerð tikin 29. oktober 2003, j. nr. 03-02-23-4


- hall av útleigan av eini íbúð í Danmark
- vinnulig/ ikki vinnulig útleigan av íbúð
§§ 25, 27 og 29, nr. 1) og 2)

· Samandráttur: Á sjálvuppgávunum fyri 2000 og 2001 dró skattgjaldari frá hall av útleigan av eini íbúð í Danmark. Í 2000 var hallið 8.979,81 kr. og í 2001 var hallið 20.471,35 kr. Toll- og Skattstovan góðkendi ikki frádrátt fyri hall av útleiganini, tí Toll- og Skattstovan metti ikki, at talan var um vinnuliga útleigan. Skattgjaldarin kærdi avgerðina hjá skattavaldinum til kommunalu skattakærunevndina og vísti til rundskrivi nr. 1 frá 15. februar 1996 frá Toll- og Skattstovuni, har tað stóð, frádráttarrætturin ikki var treytaður av, at talan var um vinnuliga útleigan, men at leigan var ásett eftir marknaðarprísi. Skattgjaldarin fekk viðhald í kommunalu skattakærunevndini.
Toll- og skattstovan kærdi hesa avgerð til Skatta- og avgjaldskærunevndina, sum ikki metti, at tað vóru vinnulig endamál, sum vóru høvuðsendamálið við keypinum av íbúðini, tí ein leiguinntøka uppá 1.500 kr. um mánaðin / 18.000 kr. um árið ikki kann forrenta eina íløgu uppá 360.000 kr. og slættis ikki við tí fíggingarmynstri, ið kærarin hevði valt. Tann primera ætlanin við keypinum var heldur at hjálpa uppá ein akuttan bústaðartørv hjá soninum, og var eisini tað, sum skattgjaldarin sjálvur upplýsti.
Toll- og Skattstovan tykist samd við borgaran í, at hann leyk treytirnar í rundskrivi nr. 1 frá 15. februar 1996. Tá so er, og rundskrivið ikki er beinleiðis í stríð við eina greiða lógaráseting, og rundskrivið ikki er sett úr gildi fyrr enn við rundskrivinum nr. 4 frá september 2003, metti Skatta- og avgjaldskærunevndin, at skattgjaldarin vísandi til rundskrivið hevði rætt til tann frádrátt, sum rundskrivið frá 1996 gav honum fyri 2000 og 2001, t.v.s. at leigumálið skattliga skuldi verða viðgjørt, sum um tað var vinnuligt.
Av hesum grundum avgjørdi Skatta- og avgjaldskærunevndin at staðfesta avgerðina hjá Kommunalu skattakærunevndini. 

Málslýsing:
Í samband við sjálvuppgávurnar fyri 2000 og 2001 hevur P drigið frá hall av útleigan av eini íbúð í Danmark. Í 2000 er talan um eitt hall uppá 8.979,81 kr. og í 2001 eitt hall uppá 20.471,35 kr. Toll- og Skattstovan, Suðuroyar Øki hevur sýtt fyri at góðkenna frádrátt fyri hall av útleiganini, tí sambært Toll- og Skatt er ikki talan um vinnuliga útleigan. Avgerðin var fráboðað 27.01.03

15.02.03 kærdi P avgerðina hjá Toll- og Skattstovuni til Kommunalu skattakærunevndina við kravi um, at hallið var góðkent sum frádráttur. M.a. vísti kærarin á, at sambært rundskrivi nr. 1 frá 15. februar 1996 frá Toll- og Skattstovuni er frádráttarrætturin ikki treytaður av, at talan er um vinnuliga útleigan, men at leigan er ásett eftir marknaðarprísi.

Kommunala skattakærunevndin tók 28.05.03 avgerð í málinum. Skattakærunevndin gav P viðhald í, at hann hevði rætt til frádrátt fyri hallið, sum stóðst av at leiga út íbúðina. Hesa avgerð frá Kommunalu skattakærunevndini hevur Toll og Skattstovan, Stýrið kært til Skatta- og avgjaldskærunevndina.

Kommunala skattakærunevndin lýsti málið soleiðis:
“Í brævi frá 8. januar 2003 til P boðar T&S frá, at T&S, eftir at hava eftirkannað hansara roknskap fyri 2000 og 2001, metir, at hann ikki rekur virksemi við útleigu av íbúð í Danmark sum vinnuligt virksemi. Samstundis varð sagt frá, at T&S ætlaði ikki at góðtaka, at P dregur hall uppá 10.806.43 kr. og 24.420,15 kr. fyri ávikavist 2000 og 2001 frá skattskyldugu inntøkunum avvarðandi ár.

P svarar T&S í brævi dagfest 16. januar 2003, at hann ikki kann góðtaka ætlanina hjá T&S annað enn, at hann ásannar, at hann ikki kann draga goldnar frádráttir uppá 1.826,62 kr. og 3.949,57 kr. fyri ávikavist 2000 og 2001 frá. T&S boðaði endaliga frá hesi avgerð við brævi dagfest 27. januar 2003.

Skattgjaldarin greiðir í kæruriti dagfest 15 februar 2003 og brævinum til T&S dagfest 16. januar 2003 frá, at burturleiga av fastari ogn er skattskyldug inntøka, og at allar útreiðslur, eisini rentuútreiðslur, eru at rokna sum rakstrarútreiðslur, tá ognin burturav verður leigað út.

Somuleiðis greiðir skattgjaldarin frá, at sambært upplýsingum frá grannskoðarafelag í Århus er húsaleigan í samsvar við tað, sum onnur leiga líknandi íbúðir fyri í Århus, nevniliga sambært reglum um “omkostningsbestemt husleje for de kommuner, hvor huslejen er lovreguleret, f.eks. Århus og København”. Eftir hesum reglum liggur marknaðarprísurin fyri íbúðir, sum ikki eru ístandsettar frá 450 – 500 kr. og fyri íbúðir, sum eru ístandsettar og hava nýggjan køk og bað frá 600 – 700 kr. fyri fermeturin. 

Skattgjaldarin vísir á, at leigan fyri hansara íbúð er 692,30 kr. fyri fermeturin, hóast hon ikki er ístandsett elle hevur nýggjan køk ella baðirúm og tískil liggur innan fyri tann marknaðarprís, sum er galdandi har um leiðir.

Skattgjaldarin vísir á, at talan er um útleigu av íbúð, hann hevur keypt til at leiga út fyri marknaðarprís, og sum hann ikki sjálvur brúkar, og at talan tí er um vinnuligt virksemi burturav, sum kemur undir reglurnar í rundskrivi nr. 1. frá 15. februar 1996 um útleigan av sethúsum /parti av sethúsum. Hann krevur tí at fáa loyvi til at draga allan rakstrarkostna, herí rentuútreiðslur, frá í uppgerðini av skattskyldugu inntøkum sínum fyri 2000 og 2001.

Toll- og Skattstova Føroya sigur í áliti dagfest 18. mars 2003, at talan er um útleigan av íbúð í Danmark, sum verður útleigað til sonin, meðan hann er í útbúgvingarørindum í Danmark. Danskur grannskoðari vísir á eina uppgerð, sum sigur, hvussu ein íbúð kann fíggjast. Hendan uppgerð vísir eitt hall, sum síðan verður frádrigið í skattskyldugu inntøkuni. Í hesum føri vil T&S gera vart við, at kærarin velur eitt líknandi fíggingarmynstur, sum gevur eitt hall við teimum marknaðarprísum, sum danski grannskoðarin hevur víst á í ár 2000, tá ognin varð keypt. Verður hugt eftir rentabilitetinum, er íløgan 360.000 kr. og inntøkan 18.000 kr. árliga.

	Útreiðslurnar tilsamans eru hesar :

	Rentur
	25.448,00 kr.
	

	Avdráttur
	3.950,00 kr.
	

	Dan Ejendomme
	13.023,00 kr.
	

	Útreiðslur tilsamans
	42.421,00 kr.
	42.421,00 kr.

	Inntøkur
	
	18.000,00 kr.

	Hall
	
	24.421,00 kr.


T&S heldur, at íløgan er av slíkum slag, at møguleiki er ikki fyri, at íløgan forrentar seg við verandi marknaðarprísum, sum keyparin eisini hevur fingið upplýst frá triðja persóni, áðrenn hann keypti ognina. Tá ein íløga verður gjørd, skal inntøkan kunna geva avkast í nærmastu framtíð, og ikki eitt hall, sum rentabilitetsútrokningar hava víst frammanundan, kærarin keypti ognina. T&S heldur, at kærarin átti at fingið eitt fíggingarmysntur, har inntøkan av íbúðini kundi forsvara allar útreiðslur í samband við íbúðina. Um talan var um veruliga vinnu, hevði neyvan nakar virkiseigari gjørt eina tílíka íløgu, har útrokningarnar frammanundan vístu, at íløgan ikki fór at bera seg.

Til viðmerkingarnar hjá kæraranum um, at seldi hann íbúðina í mai 2002, hevði hann havt vinning av einari møguligari sølu, sigru T&S, at virðið á íbúðum fer upp og niður. Marknaðarprísin fyri íbúðir hevur kærarin onga ávirkan á, so hann kann ikki nýta ein møguligan vinning av sølu sum prógv fyri, at tað er ein íløga, sum gevur vinning, tí tað kann eins væl gerast tap við sølu av íbúðini.

Skattakærunevndin tekur til eftirtektar frágreiðing skattgjaldarans um, at hann hevur útvegað ognina við tí fyri eyga burturav at leiga hana út. Skattakærunevndin heldur tí, at talan er um vinnuligt virksemi, sum skattliga eigur at verða viðgjørt eftir ásetingunum í rundskrivi nr. 1 frá 15. februar 1996 um útleigan av sethúsum punkt A ) jbr. A 1), og sum hevur við sær, at hallið kann dragast frá í aðrari inntøku."
Skattakærunevndin gjørdi út frá hesum uppskot til avgerð, sum gav kæraranum viðhald. Eingir viðmerkingar komu til uppskotið, og tók nevndin hareftir soljóðandi avgerð:
"Avgerð: Skattakærunevndin hevur tí gjørt av at loyva skattgjaldaranum at draga frá hall uppá 8.979,81 kr. og 20.471,35 kr. av útleigu av íbúð í Danmark í aðrari inntøku fyri ávikavist 2000 og 2001."

Kæran frá Toll og Skattstovuni, Stýrinum:
Í kæruskrivinum frá 24.06 03 ger Stýrið hesar viðmerkingar:
Toll- og Skattstovan er av tí fatan, at virksemið við útleigan skal viðgerast eins og alt annað virksemi, tá metast skal, um talan er um vinnuligt virksemi ella sokallað ítriv.

Reglurnar viðvíkjandi uppgerð av ítrivi eru fyrisettar í skattalógini. Tað er sambandið millum §§ 25, 27 og 29 nr. 1 og 2, ið fyrisetir, at inntøka av ítrivi verður gjørd upp sum ein nettoinntøka. Útreiðslur, sum ganga til at vinna inntøku av ítrivi kunnu bert dragast frá í inntøku av ítrivinum. Hall av ítrivi kann tí ikki dragast frá í aðrari inntøku. Hall kann heldur ikki verða ført fram til frádrátt í seinni árum.

Somu ásetingar eru galdandi eftir donsku statsskatteloven § 4-6.

Fyri at kunna staðfesta, um hall kann dragast frá í aðrari inntøku, er neyðugt at taka støðu til, um talan er um vinnu ella ítriv.

Sambært galdandi rættarreglum skal ein ítøkilig meting gerast í hvørjum einstøkum føri fyri at taka støðu til, um eitt virksemi er at meta sum vinnuligt ella sum sokallað ítriv.

Við útgangstøði í donsku reglunum hevur rættarpraksis nærri nágreinað tey atlit, sum skulu takast, tá metast skal, um talan er um vinnu ella ítriv.

Rundskriv nr. 1 frá 15 februar 1996 um útleigan av sethúsum / parti av sethúsum ásetir í pkt. A 1), at hall kann dragast frá í aðrari inntøku treytað av, at leigan er á hædd við tað, sum onnur leiga líknandi hús út fyri har um leiðir.

Sambært rundskrivinum skal ongin ítøkilig meting gerast. Rundskrivið setir til síðis tað meting, sum sambært galdandi rættarreglum eigur at verða gjørd, og sum vanliga verður gjørd viðvíkjandi øllum virksemi.

Toll- og Skattstova Føroya er av tí fatan, at ásetingarnar í rundskrivinum, sum seta til síðis metingina, eru í stríð við galdandi rætt. Kunnast kann um, at Toll- og Skattstova Føroya, Stýrið hevur mælt Toll- og Skattaráð Føroya til at avtaka rundskriv nr. 1 frá 15. februar 1996 beinanvegin. Tað er ikki møguligt við einum rundskrivi at seta til síðis tær fortreytir, sum rættarpraksis hevur sett fyri, nær eitt virksemi er at meta sum vinnuligt.
Tí heldur Toll- og Skattstova Føroya fast um, at hóast ásetingarnar í rundskrivinum frá 1996, so skal metingin av, um útleiguvirksemið hjá P er vinnuligt ella ikki, verða gjørd á sama hátt sum viðvíkjandi øllum øðrum virksemi.

Metingin skal verða gjørd eftir teimum fyritreytum, sum rættarpraksis hevur sett út í kortið, og sum fyri ein part eru endurgivnar í Vegleiðingarskrivinum frá 1996, s. 120.

Her verður sagt, at slík mál skulu viðgerast ítøkiligt í hvørjum einstøkum føri, og nøkur eyðkenni verða nevnd, sum kunnu verða tikin við í metingina.

Eisini verður sagt í vegleiðingarskrivinum s. 121, at einki av teimum nevndu fyrilitum eru í sjálvum sær avgerandi fyri, um talan er um vinnu. Tað veldst millum annað um, hvat slag av fyritøku talan er um, men eitt sjónarmið um rentabilitet kann geva góða ábending, um talan er um vinnu.

Fyrsta fyritreytin fyri at siga, at talan er um vinnuligt virksemi er, at høvuðsendamálið við virkseminum hevur verið at fáa peningaligan vinning.

Virksemið hevur givið hall í 2000 og 2001. Avgerðin, sum her verður kærd, snýr seg bert um árini 2000 og 2001, men upplýsast kann, at úrslitið fyri 2002 hevur verið eitt hall á 23.001,51 kr.

P vísir til ein faldara frá grannskoðarafelagnum, har tað verður gjørd ein útrokning, sum byggir á eina íløgu í íbúð á 480.000 kr. Faldarin ber heitið "Forældre som boligudlejer". Hendan útrokning vísir, at eisini eftir frádrátt í skatti hevur virksemið hall.

Vísandi til hallið og tað, at P frá grannskoðaranum hevur fingið eina útrokning, sum vísir, at virksemið fer at geva hall, so týðir alt uppá, at P ikki rekur virksemi við útleigan fyri at fáa peningaligan vinning burturúr virkseminum.

Nakað annað er, at P kann hava keypt íbúðina við tí fyri eyga at kunna selja hana aftur við ágóða. Hetta hevur tó onki við skatting av sjálvum útleiguvirkseminum at gera.

Tá sagt verður, at høvuðsendamálið skal verða at fáa peningaligan vinning, hevur tað sjálvsagt eisini stóran týdning, um tað eru onnur endamál við útleiguvirkseminum. Endamál sum ikki eru vinnulig.

Alt týðir uppá, at eitt av endamálunum við keypinum av íbúðini er at hjálpa soninum til ein bústað, meðan hann er undir útbúgving í Danmark.

Rentabiliteturin, tað vil siga útlitini fyri, at virkið innan ávísa tíð fer at geva avlop í mun til íløgurnar, hevur eisini stóran týdning, tá metast skal, um talan er um vinnu ella ikki.

Íbúðin er keypt fyri 360.000 kr. Ein inntøka á 1.500 kr. um mánaðin verður ikki mett at verða nóg stór til at geva avlop í mun til íløguna. Í hesum sambandi skal eisini nevnast, at P í 2000 rindar 5.070, - kr. til Dan ejendomme. Í 2001 rindar hann 13.023,41 kr. og í 2002 12.247,85 kr. Hetta er eftir øllum at døma eitt gjald, fyri at Dan ejendomme umsitur útleiganina av íbúðini. Toll- og Skattstova Føroya hevur tó ikki fingið nærri frágreiðing um hesar útreiðslur.

Sum virksemið verður rikið, við lutfalsliga stórum rakstrarútreiðslum, tí lutfalsliga lágu inntøkuni og tá hugsað verður um, at tað eisini skal verða pláss til viðlíkahald av íbúðini, so verður mett, at tað als ongin møguleiki er fyri, at virksemið fer at geva avlop í mun til íløguna. Heldur ikki yvir eitt longri tíðarskeið.

Um kanningar eru gjørdar áðrenn byrjan viðvíkjandi møguleikunum fyri, at vinnan ber seg (fíggjarætlan), er eisini eitt atlit, sum verður nevnt í vegleiðingarskrivinum.

Toll- og Skattstovan er ikki vitandi um, at ein konkret fíggjarætlan er gjørd, men tað er eyðsæð, at P hevur lagt dent á fíggjarætlanina, sum er gjørd í faldaranum “Forældre som boligudlejer“, og sum júst vísir eitt klárt hall.

Toll- og Skattstova Føroya kann ikki vísa á danskar avgerðir ella dómar viðvíkjandi spurninginum um, nær útleigan kann metast sum vinnulig ella ikki. Hetta er helst grundað á, at rentuútreiðslurnar í Danmark kunnu dragast frá í skattskyldugu inntøkuni, uttan mun til um talan er um vinnuligt virksemi ella um ítriv. Verða rentuútreiðslurnar hildnar uttanfyri, so gevur útleiguvirksemi oftast ein vinning, og tá er ikki neyðugt at gera eina meting av, hvørt talan er um vinnu ella ítriv.

Fleiri atlit, sum eru nevnd í vegleiðingarskrivinum, eru ikki nýtilig, tá talan er um um útleigan. Eitt nú verður ikki mett, at tað er neyðugt at hava serligar fakligar førleikar fyri at reka virksemi við útleigan. Tey eyðkenni, sum hava størst týdning, eru endamálið við virkseminum og rentabilitetur.

Samanumtikið er niðurstøðan, at virksemið hjá P við útleigan av íbúðini ikki er at meta sum vinnuligt virksemi.

Á fundi í Skatta- og avgjaldskærunevndini tann 29.10.03 møttu umboð fyri Toll- og Skattastovuni, Stýrið. Tey endurtóku frágreiðing og grundgevingar, sum eru sett fram í kæruni og vístu á, at tá rundskrivi frá 1996 er í stríð við galdandi rætt, kann tað ikki geva P eina betri rættarstøðu, enn skattalógin og rættarpraksis geva.

Viðmerkingar frá P til kæruna frá Toll- og Skattstovuni, Stýrið:
Í skrivi frá 9.08.2003 viðmerkir P, at útleigan av íbúð er ikki sum alt annað virksemi, og Toll- og Skattaráð Føroya hevur tessvegna gjørt rundskrivið frá 1996, sum hann fann á heimasíðuni hjá Toll- og Skattstovu Føroya, áðrenn keypið av íbúðini. Hann sigur, hann hevur fylgt rundskrivinum. Hetta ásannar Toll- og Skattstovan eisini, og tí skilir hann ikki, hví Stýrið kærir avgerðina hjá Kommunalu skattakærunevndini. 
Hann biður at enda um at sleppa á fund við nevndina at greiða frá málinum. 

Á fundi í Skatta- og avgjaldskærunevndini tann 29.10.03 møtti P. Hann endurtók í stuttum ta frágreiðing og tær grundgevingar, hann skrivliga hevur sett fram um, hví hann metir seg hava rætt til frádrátt fyri hallið av útleiguvirkseminum. Hann vísti í hesum sambandi enn einaferð á, at hann hevði verið góðvarin um, at rundskrivið, sum Toll- og Skattstovan hevði sett á heimasíðu sína um skatting av leiguinntøkum, eisini var galdandi fyri hann, og vísti á, at rundskrivið gav somu rættarstøðu, sum donsku skattareglurnar geva, tá talan er um leigu millum foreldur og børn.

Viðmerkingar og avgerð frá Skatta- og avgjaldskærunevndini:
Sum Toll- og Skattstovan hevur víst á, so metir nevndin, at tað er greitt, at tað ikki vóru vinnulig endamál, sum vóru høvuðsendamálið við keypinum av íbúðini, tí støðan bæði tá keypt var og seinni vísa greitt, at ein leiguinntøka uppá 1.500 kr. um mánaðin / 18.000 kr. um árið ikki kann forrenta eina íløgu uppá 360.000 kr. og slættis ikki við tí fíggingarmynstri, ið kærarin hevur valt. Tann primera ætlanin við keypinum var heldur at hjálpa uppá ein akuttan bústaðartørv hjá soninum, og er hetta eisini tað, sum P sjálvur hevur upplýst.

Spurningurin er tó, um hesi viðurskifti gera, at leiguvirksemið hjá P skattliga skal viðgerast sum inntøka samsvarandi § 25 5) í skattalógini, ella um hann framhaldandi hevur krav uppá, at leiguvirksemið verður viðgjørt sum vinnuligt virksemi.

Tí sum P vísir á, so hevur Líkningarráð Føroya givið út rundskriv nr. 1 frá 15. februar 1996, sum snýr seg um útleigan av sethúsum og eisini útleigan av íbúðum. 

Hetta rundskriv var í gildi, tá hann í 2000 keypti íbúðina og var eisini í gildi skattaárini 2000 og 2001. 

Sambært P hevur hann, tá hann keypti íbúðina, hildið seg til hetta rundskriv. Hann keypti íbúðina til úleigan, og hevur hann m.a. ásett leiguna til marknaðarprís, hóast tað er sonur hansara, sum leigar íbúðina. Hann býr ikki sjálvur í íbúðini og hevur ikki rúm tókt í íbúðini. Hann hevur víst á, at hann sostatt lýkur allar tær treytir, sum rundskrivið setir sum fyritreyt fyri, at renturnar kunnu dragast frá og fyri, at eitt møguligt hall kann dragast frá í aðrari inntøku.

Rundskrivið er, sum Toll- og Skattstovan sigur, ikki heilt í tráð við vanligu fatanina av, nær ein hevur rætt til skattligan frádrátt fyri hall, tí hetta er altíð sambært skattalógina tengt at, at talan er um vinnuligt virksemi, ella at talan er um eina beinleiðis ásetta frádráttarheimild. Ei heldur er rundskrivið í samsvar við vegleiðingarskriv Líkningarráðsins fyri 1996.

Hevði rundskrivið verið strangari enn skattalógin ella rættarsiðvenjan á økinum, var eingin ivi um, at rundskrivið ikki var bindandi fyri rættindini hjá borgaranum. Men spurningurin er, um eitt rundskriv, sum er til fyrimuns fyri borgaran, gevur borgaranum nøkur rættindi, sum hann kann gera krav uppá.

Rundskrivið, sum er stílað til líkningarmyndugleikarnar, er av uppruna eitt innanhýsis skattarundskriv. Men rundskrivið er almannakunngjørt og tí eisini sett út í almenna praksis á økinum. Rundskrivið setir til síðis / ella linkar um tær treytir, sum vanliga verða settar fyri at góðkenna eitt virksemi sum vinnuligt, tí rundskrivið krevur ikki, at virksemið sum primert endamál skal hava rakstrarvinning fyri eyga. Men tá tað altíð er ein heildarmeting av virkseminum, sum avger, nær eitt virksemi skattliga er at meta sum vinnuligt ella ikki, kann kanska ikki sigast, at rundskrivið er beinleiðis í stríð við nakra greiða lógaráseting, men at rundskrivið heldur gevur loyvi til eina munandi "linari" meting enn vanligt er sambært galdandi rættarsiðvenju av, nær útleiguvirksemi kann gótakast sum vinnuligt.

Um borgari innrættar seg eftir slíkum rundskrivi er siðvenja fyri, at rundskrivið bindur skattamyndugleikarnar, hóast hesir seinni koma eftir, at rundskrivið er skeivt / óheppið, bert hetta ikki er beinleiðis í stríð við hægri ásettar reglur. Skal skattamyndugleikin broyta siðvenju á økinum, kann hetta bert gerast frameftir.

Toll- og Skattstovan tykist samd við borgaran í, at hann lýkur treytirnar í rundskrivi nr. 1 frá 15. februar 1996. Tá so er, og rundskrivið ikki er beinleiðis í stríð við eina greiða lógaráseting, og rundskrivið ikki er sett úr gildi fyrr enn við rundskrivinum nr. 4 frá september 2003, metti Skatta- og avgjaldskærunevndin, at P vísandi til rundskrivið hevur rætt til tann frádrátt, sum rundskrivið frá 1996 gevur honum fyri 2000 og 2001, t.v.s. at leigumálið skattliga skal verða viðgjørt, sum um tað var vinnuligt.

Av hesum grundum avgjørdi Skatta- og avgjaldskærunevndin at staðfesta avgerðina hjá Kommunalu skattakærunevndini.

Avgerðin hjá Skatta- og avgjaldskærunevndini er endalig innan fyrisitingina. Samsvarandi § 25, stk. 5 í lógini um Toll- og skattafyrisiting kunnu avgerðir hjá Skatta- og avgjaldskærunevndini leggjast ikki talan um vinnuliga útleigan fyri Føroya Rætt, men skal hetta verða gjørt innan 3 mánaðar frá hesi fráboðan. 

